
SDUNYODA QORAKO‘L TERIGA 

BO‘LGAN TALABNING 
PASAYISHI: SABAB VA 

OQIBATLAR

Annotatsiya: Qorako‘lchilik tarmog‘i ko‘p yillar davomida jahon iqtisodiyotining muhim qismi bo‘lib, butun dunyo bo‘ylab 
iste’molchilarga  yuqori  sifatli  mahsulotlarni  taqdim  etadi.  Ammo,  So‘nggi  yillarda  qorako‘lchilik  tarmog‘ining  asosiy 
mahsulotlari  hisoblangan  qorako‘l  teri,  qorako‘lcha  va  junga  talab  sezilarli  darajada  pasayganini  ko‘rishimiz mumkin. 
Ushbu maqolada talabning pasayishining ijtimoiy-iqtisodiy-ruhiy-texnologik-ekologik sabablari va ularning qorako‘lchilik 
tarmog‘iga ta’siri ko‘rib chiqiladi.

Kalit so‘zlar: qorako‘lchilik, qorako‘l teri, qorako‘lcha, jun, veganizm, hayvonlar huquqlari, talab, ekologik, moda, sintetik 
materiallar, iqtisodiy, qalbaki mahsulotlar. 

Abstract: For many years, karakul breeding has been an  important part of  the global economy, providing consumers 
around the world with high-quality products. However, in recent years, we see that the demand for karakul, broadtail and 
wool, which are the main products of karakul breeding, has decreased significantly. This article discusses the socio-eco-
nomic-spiritual-technological-environmental reasons for the decline in demand and their impact on the industry of karakul 
breeding.

Key words: karakul breeding, karakul, karakulcha, wool, veganism, animal rights, ecology, fashion, synthetics, economics, 
fakes. 

Аннотация: Каракулеводсто уже много лет является важной частью мировой экономики, обеспечивая потреби-
телей во всем мире высококачественной продукцией. Однако в последние годы мы видим, что спрос на кара-
куль,  каракульча и шерсть,  которые являются основными продуктами каракулеводство, значительно снизился. 
В  данной  статье  рассматриваются  социально-экономические-духовно-технологические-экологические  причины 
снижения спроса и их влияние на отрасль каракулеводства.

Ключевые слова: каракулеводства, каракуль, каракулча, шерсть, веганство, права животных, экология, мода, син-
тетика, экономика, подделки. 

K I R I S H
Qorako‘lchilik  tarmog‘ining  asosiy mahsuloti  –  sifatli  qorako‘l  teri  va mazali  go‘shti  bo‘lib,  buning  uchun 

naslchilik  ishlarini  to‘g‘ri  yo‘lga  qo‘yish,  tanlash,  saralash  va  sun’iy  urug‘lantirishni  to‘g‘ri  tashkil  etish  talab 
etildi. Chorvachilikning bu tarmog‘ini O‘zbekistonda amalga oshirilayotgan islohotlar doirasida takomillashtirish 
maqsadida sohaning tashkiliy – boshqaruv tizimini takomillashtirish, qorako‘l teri yetishtirilayotgan viloyatlarda 
yaylovlarning holatini yaxshilash, suv bilan ta’minlash, yaylovbop va ozuqabop o‘simliklar ekishni yo‘lga qo‘yish 
va kengaytirish, qorako‘lchilik ixtisoslashgan klasterlarida lalmikor dehqonchilikni, jumladan, kavrak va boshqa 
turdagi  issiqqa  chidamli  kam  suv  talab  etadigan  ekin  ekishni  rivojlantirish,  qorako‘l  teridan  tayyor mahsulot 
tayyorlash  bilan  shug‘ullanadigan  kichik  korxonalarni  uzoq muddatli  imtiyozli  kreditlar  bilan  ta’minlash  orqali 
davlat tomonidan ko‘makni kuchaytirish zaruriyati kelib chiqdi. 

Qorako‘lchilik  sohasiga  O‘zbekiston  qishloq  xo‘jaligida  tutgan  o‘rni  borasida  olimlardan  F.  Jo‘rayev, 
M. J. Zokirov, Q. A. Choriyev, T. X. Farmonov, F. K. Qayumov, T. Ya. Nurembetovlar o‘z izlanishlarini olib borish gan. 
Ular o‘z  izlanishlarida qorako‘lchilik sohasining muammolari, erishilgan yutuqlari, rivojlantirish omillari, kelgusi 
vazifalari xususidagi mustaqillik sharoitida qorako‘lchilik sohasini rivojlantirish masalalarini ko‘rib chi qishgan. 

Qorako‘l  terisi  ko‘p  asrlar  davomida  qimmatbaho  tovar  bo‘lib,  yuqori  sifatli  kiyim-kechak,  bosh  kiyim  va 
aksessuarlar  ishlab  chiqarishda  qo‘llanilgan.  Hamda  butun  dunyo  bo‘ylab  iste’molchilarga  yuqori  sifatli 
mahsulotlar assortimentini  yetkazib bergan. Biroq So‘nggi yillarda qorako‘lchilik mahsulotlariga  talab sezilarli 
darajada pasaygan va bu ishlab chiqaruvchilar, yetkazib beruvchilar va sohaning boshqa manfaatdor tomonlarini 
xavotirga solmoqda. 

Ayni paytda Buyuk Britaniya, Norvegiya, Belgiya, Avstriya, Xorvatiya, Slovakiyada mo‘yna uchun hayvonlarni 
ko‘paytirish  taqiqlangan1.  Isroilda  esa  2010-yildan  beri,  hatto  mo‘yna  sotish  ham  taqiqlangan2.  2023-yildan 
Kaliforniyada hayvonlarni himoya qilish bo‘yicha yangi qonun kuchga kirdi, bu esa hayvonlarning mo‘ynasidan 
tayyorlangan yangi mahsulotlarni ishlab chiqarish va sotishni ham noqonuniy qiladi3.

Hozirda  jahonda qorako‘l  teriga bo‘lgan  talabning pasayishining asosiy sabablari hisobidan quyidagilarni 
ko‘rsatishimiz mumkin bo‘ladi.

Moda tendensiyalarining o‘zgarishi: moda qorako‘l terisi kabi qimmatbaho mahsulotlarga bo‘lgan talabning 
harakatlantiruvchi  kuchi  hisoblanadi  [6:16]. Moda  tendensiyalari  rivojlanishi  bilan  turli materiallar  va  uslublarga 
bo‘lgan talab mos ravishda o‘zgaradi. So‘nggi yillarda an’anaviy va rasmiy liboslardan uzoqlashdi, bu qorako‘l 
terisi kabi qimmatbaho terilarga talabning pasayishiga olib keldi. Iste’molchilar paxta, denim va sintetik matolar 
kabi materiallardan tayyorlangan kundalik, qulay kiyimlarni tobora ko‘proq tanlamoqda.

Bundan tashqari, moda sanoatida hayvonlarning xavfsizligi haqida xabardorlik va tashvish ortib bormoqda, 
bu esa mo‘yna va charm mahsulotlariga bo‘lgan talabga sezilarli ta’sir ko‘rsatdi [9:475]. Qorako‘l qo‘ylari jun va go‘shti 
uchun boqiladi,  biroq qo‘zilari  qorako‘l  teri  ishlab chiqarishda  ishlatiladigan  terisi  uchun ham qadrlanadi  [10:4]. 
Hayvonlar  huquqlarini  himoya  qilish  guruhlari  mo‘ynasi  va  terisi  uchun  boqiladigan  hayvonlarga  qanday 
munosabatda bo‘lishdan xavotirda, bu esa ushbu mahsulotlarga talabning pasayishiga olib kelmoqda.

Qorako‘l  teriga sintetik materiallar  raqobati:  texnologiyadagi yutuqlar haqiqiy mo‘yna va charmning ko‘ri-
nishini va hissiyotini taqlid qiluvchi sintetik materiallarni ishlab chiqarish imkonini berdi. Ushbu materiallar ishlab 
chiqarish  uchun  arzonroq  va  ko‘pincha  tabiiy  raqobatchilariga  qaraganda  ekologik  jihatdan  qulayroqdir  [3:51]. 
Natijada, ular iste’molchilar orasida tobora ommalashib bormoqda, bu esa qorako‘l terisi kabi tabiiy materiallarga 
talabning pasayishiga olib keldi.

Veganizm  va  hayvonlar  huquqlarining  kuchayishi:  dunyoda  qorako‘lga  bo‘lgan  talabning  pasayishining 
eng muhim sabablaridan biri vegetarianizm va hayvonlar huquqlari bilan bog‘liq muammolarning kuchayishidir. 
Qorako‘l teri ishlab chiqarish qo‘zilarni yoshligida so‘yib, terisini olishdan iboratligi ko‘pgina hayvonlarni himoya 
qilish jamg‘armalari tomonidan tanqid ostiga olinadi. . 

Odamlar  chorvachilikning  atrof-muhitga  va  hayvonlar  xavfsizligiga  ta’siri  haqida  ko‘proq  ma’lumotga 
ega  bo‘lgach,  ko‘pchilik  o‘simlikchilikka  asoslangan  muqobillarga  murojaat  qilmoqda  [4:24].  Bu  qorako‘lchilik 
tarmog‘ining asosiy mahsulotlari bo‘lgan, qorako‘l teriga bo‘lgan talabning pasayishiga olib kelmoqda. Ammo, bu 
yerda yurtimizdan bir necha asrlardan beri barra-shirboz go‘shti parhez taom sifatida iste’mol qilinganligi omilini 
ham esdan chiqarmasligimiz kerak bo‘ladi. Barra shirboz go‘shtiga bo‘lgan  talab natijasida qo‘zi  terisi  ishlab 
chiqarila boshlanib, yillar davomida tanlash natijasida sifati yaxshilanib borilgan va qorako‘l teri yaratilgan.

Atrof-muhit muammolari: qorako‘lga bo‘lgan talabning kamayishiga sabab bo‘layotgan yana bir omil ekologik 
muammolardir. Ma’lumki, charm ishlab chiqarish jarayoni juda ifloslantiruvchi, teri ishlab chiqarish uchun katta 
miqdorda suv, energiya va kimyoviy moddalar  talab qilinadi.  Iste’molchilar o‘zlari sotib olgan mahsulotlarning 
atrof-muhitga ta’siri haqida ko‘proq xabardor bo‘lishlari sababli, ko‘pchilik qayta ishlangan yoki o‘simlik materiallari 
kabi teriga nisbatan arzonroq va ekologik toza muqobillarga murojaat qilmoqda [1:67]. Demak, iste’molchilarning 
ekologik ta’sirlar haqida ko‘proq xabardor bo‘lishlari sababli, ular qorako‘l terisi kabi qimmatbaho narsalarni sotib 
olish ehtimoli kamroq bo‘lishi mumkin, bu ham talabning pasayishiga olib keladi.

Iqtisodiy  omillar:  qorako‘l  teriga  bo‘lgan  talabning  kamayishida  iqtisodiy  omillar  ham  katta  rol  o‘ynaydi. 
Iqtisodiy  noaniqlik  va  qiyinchilik  davrida  iste’molchilar  qorako‘l mahsulotlari  kabi  qimmatbaho  narsalarga  pul 
sarflashlari ehtimoli kamroq bo‘ladi [5:48]. Bundan tashqari, valyuta kurslarining o‘zgarishi import qilinadigan charm 
tannarxiga ta’sir qilishi, bu esa qorako‘l mahsulotlari narxi va talabiga ta’sir etmoqda.

Qalbaki mahsulotlar: qalbaki qorako‘l mahsulotlarining ko‘payishi sanoat oldida turgan yana bir muammodir. 
Ushbu  mahsulotlar  ko‘pincha  past  sifatli  materiallardan  tayyorlanadi  va  haqiqiy  qorako‘l  mahsulotlari  kabi 
mustahkamlik va sifatga ega emas. Bozorga ko‘proq qalbaki mahsulotlar kirib kelishi bilan iste’molchilar qorako‘l 
mahsulotlaridan hafsalasi pir bo‘lib, o‘rniga boshqa materiallarni tanlashmoqda [8:131].

1  Законы:  пушной  бизнес  почти  под  запретом  https://kriminal.  lv/news/zakony-pushnoj-biznes-pochti-pod-zapretom/181293-za-
kony-pushnoj-biznes-pochti-pod-zapretom

2  Izrail pervыm v mire zapretil prodaju izdeliy iz mexa https://www. gazeta. uz/ru/2021/06/11/fur-ban/
3  В Калифорнии вступил в силу запрет на продажу и производство меха https://vegetarian. ru/news/v-kalifornii-vstupil-v-silu-za-

pret-na-prodazhu-i-proizvodstvo-mekha. html

SQorako‘l teriga bo‘lgan talabning global pasayishi bir qator oqibatlarga olib keladi, jumladan:

Iqtisodiy ta’siri: qorako‘lchilik ko‘plab mamlakatlar, ayniqsa Markaziy Osiyo va Yaqin Sharq uchun muhim 
daromad manbayi hisoblanadi. Qorako‘l  terisiga talabning pasayishi bu mamlakatlar daromadlarining sezilarli 
darajada pasayishiga olib kelishi mumkin.

Ushbu hududda yashovchi aholiga ta’siri: qorako‘l qo‘ylarini boqish, ko‘pincha bu mamlakatlardagi ko‘plab 
oilalar uchun hayot tarzi bo‘lib, ularning mahsulotlariga talabning kamayishi ularning turmush tarzi va sifatiga, ish 
bilan ta’minlanishiga salbiy ta’sir ko‘rsatadi.

Qorako‘l  teriga bo‘lgan  talabning kamayishi qorako‘l qo‘ylari  sonining qisqarishiga va o‘z navbatida  irsiy 
xilma-xillikning kamayishiga olib keladi. Bu zotni saqlab qolish uchun uzoq muddatli ta’sir ko‘rsatishi mumkin. 
Yana bir salbiy oqibatlardan biri  sifatida,  talabning kamayishi atrof-muhitga ham  ta’sir qilishi mumkin, chunki 
yaylovlarda boqiladigan qorako‘l qo‘ylari sonining kamayishiga, bu esa tuproq sifati va biologik xilma-xillikning 
pasayishiga, eng asosiysi yaylovlarga bo‘lgan e’tiborni kamayishiga olib keladi.

Umuman  olganda,  qorako‘l  terisiga  bo‘lgan  talabning  qisqarishi  nafaqat  qorako‘lchilik  tarmog‘iga,  balki 
ko‘plab odamlarning turmush tarziga, tabiatni muhofaza qilish harakatlariga va atrof-muhitga ta’sir ko‘rsatuvchi 
keng qamrovli oqibatlarga duch keladi [11:59].

Jahonda qorako‘l teriga bo‘lgan talabning kamayishi turli ijtimoiy va iqtisodiy oqibatlarga olib kelishi mumkin. 
Potensial ta’sirlar sifatida quyidagilarni keltirishimiz mumkin:

Ish  o‘rinlarini  yo‘qotish  va  iqtisodiy  pasayish:  qorako‘l  terisini  ishlab  chiqarish  va  eksport  qilishga  katta 
tayanadigan mamlakatlar yoki mintaqalarda  ish o‘rinlari yo‘qolishi va  iqtisodiy  faollikning pasayishi kuzatilishi 
mumkin. Qorako‘l terisiga talab sezilarli darajada kamaysa, qorako‘l terisini  ishlab chiqarish, qayta ishlash va 
sav dosi bilan shug‘ullanuvchi korxonalar o‘z faoliyatini saqlab qolishda qiynalishi mumkin. Bu ishdan bo‘shatish, 
ishsizlik va sanoat ishchilarining daromadlarini kamaytirishga, shuningdek sektorga tayanadigan korxonalar va 
hukumatlarning daromadlari pasayishiga olib kelishi mumkin.

Hayot tarzining o‘zgarishi: qorako‘lchilik hududlarida yashovchi va shu tarmoqda bog‘liq bo‘lgan shaxslar 
va  jamoalar muqobil  yashash vositalarini  izlashlari  kerak bo‘ladi. Talabning kamayishi bilan qayta  tayyorlash 
yoki boshqa sanoat yoki kasblarga o‘tish zarurati paydo bo‘lishiga olib keladi. Bu, ayniqsa qorako‘lchilik mahalliy 
iqtisodiyotning an’anaviy va muhim qismi bo‘lgan yaylov hududlarda qiyin bo‘ladi.

Iqtisodiyotni  diversifikatsiya  qilish:  qorako‘l  terisiga  talabning  kamayishi  mamlakatlar  yoki  mintaqalarni 
o‘z  iqtisodiyotlarini  diversifikatsiya  qilishga  undaydi.  Hukumatlar  va  sanoat  manfaatdor  tomonlari  qorako‘l 
terisiga  talabning pasayishi  natijasida  yuzaga  kelgan bo‘shliqni  to‘ldirishi mumkin  bo‘lgan muqobil  tarmoqlar 
yoki mahsulotlarni aniqlash va ilgari surish uchun sarmoya kiritishlari kerak bo‘ladi. Ushbu diversifikatsiya uzoq 
muddatli  iqtisodiy  barqarorlikka  olib  kelishi  va  faqatgina  qorako‘lchilik  mahsulotlarini  yetishtirishga  bo‘lgan 
qaramlikni kamaytiradi.

Qishloq  jamoalariga  ta’siri:  qorako‘lchilik  va  qorako‘l  teri  ishlab  chiqarish  faqatgina  cho‘l  va  cho‘l  oldi 
hududlarida to‘plangan bo‘lib, u yerda yashovchi aholining turmush tarzini ta’minlaydi. Talabning pasayishi ushbu 
jamoalarga sezilarli  ijtimoiy va  iqtisodiy  ta’sir  ko‘rsatadi. Bu aholining muqobil  ish  topish  imkoniyatlarini  izlab 
shaharlarga ko‘chib o‘tishi natijasida aholi sonining kamayishiga olib kelishi mumkin, natijada qishloq iqtisodi yoti 
va madaniy an’analar tanazzulga yuz tutadi.

Iste’molchilarning xohish-istaklarining o‘zgarishi: qorako‘l terisiga bo‘lgan talabning kamayishi rivojlanayotgan 
iste’molchilarning xohish va qadriyatlarini aks ettiradi. Ushbu siljish butun moda sanoati uchun kengroq ta’sir 
ko‘rsatishi mumkin. Bu axloqiy moda bo‘yicha xabardorlik va talabning oshishiga olib kelishi mumkin, boshqa 
sohalarning  amaliyotiga  ta’sir  qiladi  va  iste’molchilar  tanloviga  yanada  ongli  va  mas’uliyatli  yondashishni 
rag‘batlantiradi.

X U L O S A
Dunyoda qorako‘l  teriga bo‘lgan  talabning kamayib ketishini  vegetarianizm va hayvonlar huquqlari  bilan 

bog‘liq  muammolarning  kuchayishi,  atrof-muhit  muammolari,  moda  tendensiyalarining  o‘zgarishi,  sintetik 
materiallarning raqobati, iqtisodiy omillar va barqarorlik muammolari, kontrafakt mahsulotlarning ko‘payishi kabi 
bir qator omillar talabning pasayishiga olib keldi, deb hisoblash mumkin. Jahon iqtisodiyoti va iste’molchilarning 
xohish-istaklari rivojlanishda davom etar ekan, kelajakda qorako‘l terisiga bo‘lgan talabni tiklanish yo‘lini qidirib 
topish  kerak  bo‘ladi.  Buning  uchun  esa,  qorako‘lchilik  tarmog‘ida  raqobatbardosh  bo‘lib  qolish  uchun  ishlab 
chiqaruvchilar va yetkazib beruvchilar ushbu o‘zgaruvchan tendensiyalarga moslashishlari va iste’molchilarning 
o‘zgaruvchan  ehtiyojlari  va  xohishlarini  qondirish  yo‘llarini  topishlari  kerak  bo‘ladi.  Ta’kidlash  joizki,  qorako‘l 
terisiga jahon talabining kamayishi oqibatlari soha ko‘lami, o‘ziga xos hudud, moslashtirish va diversifikatsiya 
qilish  bo‘yicha  olib  borilayotgan  ishlarga  qarab  turlicha  bo‘ladi.  Hukumat,  sanoat  manfaatdor  tomonlari  va 
jamoalar salbiy ta’sirlarni yumshatish va barqaror iqtisodiy rivojlanish uchun yangi imkoniyatlarni o‘rganish uchun 
birgalikda ishlashi lozim bo‘ladi.

